Nafarroako Parlamentuko Mahaiak, 2014ko martxoaren 17an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dioen legegintzarako ekimena erabiliz, Manu Ayerdi Olaizola eta Patxi Leuza García jaunek Nafarroako Toki Ogasunei buruzko martxoaren 10eko 2/1995 Foru Legea aldatzen duen Foru Lege proposamena aurkeztu dute.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Nafarroako Toki Ogasunei buruzko martxoaren 10eko 2/1995 Foru Legea aldatzen duen Foru Lege proposamena.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2014ko martxoaren 17an

Lehendakaria: Alberto Catalán Higueras

Foru Lege proposamena,
Nafarroako Toki Ogasunei buruzko martxoaren 10eko 2/1995
Foru Legea aldatzen duena

ZIOEN AZALPENA

Bizitzen ari garen krisi ekonomikoko egoeran, zenbait administrazio akordioak egiten ari dira irabazi asmorik gabeko entitate batzuekin, zeinen bidez titulartasun publikoko etxebizitzak lagatzen baitzaizkie, zailtasun ekonomikoak dituzten pertsonei ostatu emateko.

Etxebizitzak egoera txarrean egon ohi dira kasu horietako askotan; hori dela-eta, akordioetan jasotzen da irabazi asmorik gabeko entitateak behartuta daudela egin beharreko erreformak egitera etxebizitzetan, erabili ahal izan daitezen.

Hartara, etxebizitzak jabetza publikokoak direnez eta erabilera soziala izanen dutenez, uste dugu horietan egiten diren erreformek eraikin, instalazio eta obren gaineko zergatik salbuetsita egon behar dutela.

Artikulu bakarra. Lerrokada berri bat gehituko zaio Nafarroako Toki Ogasunei buruzko 2/1995 Foru Legeko 168. artikuluari.

168. artikulua. Bigarren lerrokada.

“Halaber, Nafarroako Foru Komunitatearen, Estatuaren edo Nafarroako toki entitateen jabetzako etxebizitzetan egindako edozein eraikin, instalazio edo obra salbuetsirik egonen da zerga hau ordaintzetik, baldin eta haiek irabazi asmorik gabeko entitateei laga bazaizkie zailtasun ekonomikoak dituzten pertsonei laguntzeko”.

